
ՀԱՅՈՑ ԺԱՄԱԳԻՐՔԸ 
(Նախնական դիտարկումներ) 

 
Անահիտ Բաղդասարյան (Հայաստան) 

արվեստագիտության թեկնածու, դոցենտ  
Կոմիտասի անվան պետական կոնսերվատորիա 

 
Ժամագիրքն, ինչպես հայտնի է, Հայ Առաքելական Սուրբ Եկեղեցու 

(հետայսու` Հայ Եկեղեցի) աստվածապաշտության ծիսաարարողակարգի 
կատարման համար նախատեսված ծիսական գրքերից է1: Ծիսամատյանը 
հայտնի է նաև մեկ այլ` Աղոթամատույց անվանումով2: Հայ իրականության մեջ 
ընդունված են եղել նաև այլ եզրեր` Աղոթամատյան, Գիրք աղոթից, 
Սաղմոսարան3: Ժամագրքի օտարալեզու հոմանիշներն են` Ωρολόγιον (հուն.)4, 
Breviarium (լատ.)5, Часослов (ռուս.)6 և այլն:  

Հայոց Ժամագրքում հաջորդաբար, ըստ ինը ժամերգությունների` 
Գիշերային, Առավոտյան, Արևագալի, Ճաշու Երրորդ Ժամի, Ճաշու Վեցերորդ 
Ժամի, Ճաշու Իններորդ Ժամի, Երեկոյան, Խաղաղական, Հանգստյան, 
ներկայացված է Հայ Եկեղեցու ամենօրյա հասարակաց աստվածապաշտության 
բազմաժանր, բազմաբնույթ, ծավալուն ողջ ծիսակարգը7: Վերջինս նվիրված է 
համագո` «Միևնոյն գոյացութիւնն ունեցող, միևնոյն բնութիւնից, <…> էակից»8, 
միասնական և անբաժանելի Սուրբ Երրորդությանը` Հոր, Որդու և Ս. Հոգու, 
որոնցից յուրաքանչյուրին ուղղված է երեքական ժամերգություն, ընդ որում 
նկատելի որոշակի հաջորդականությամբ: Այսպես` ինը ժամերգությունների 
առաջին եռյակի առաջին ժամերգությունը` Գիշերային, երկրորդ եռյակի 
երկրորդ ժամերգությունը` Ճաշու Վեցերորդ Ժամի, երրորդ եռյակի երրորդ 
ժամերգությունը` Հանգստյան, թվային 1, 2, 3 հաջորդականությամբ, 

1 Նույն նպատակով գործի են դրվում Շարակնոցը, Ճաշոցը, Մաշտոցը, Խորհրդատետրը 
(Պատարագամատույցը) և այլ ծիսական գրքեր. տե՛ս Նորայր արք. Պողարեան, Ծիսագիտութիւն, Նիւ 
Եորք, 1990, էջ 2: 
2 Տե՛ս Հ. Վարդան Հացունի, Պատմութիւն Հայոց Աղօթամատոյցին, Վենետիկ, Ս. Ղազար, 1965 
(հետայսու կրճատ նշում ենք` Հացունի): 
3 Նույն տեղում, էջ 141, 142: 
4 М. Фасмер, Этимологический словарь русского языка, том IV, Москва, изд. “Прогресс”, 1987, с. 318. 
5 И. Дворецкий, Латинско-русский словарь, Москва, изд. “Русский язык”, 1976, с. 137. 
6 М. Фасмер, ук. соч., с. 318.  
7 Հարկ է նշել, որ հնում ինը ժամերգությունները կատարվել են ամեն օր: «Այժմ ամէն օր կատարւում են 
Գիշերային և Արաւոտեան ժամերգութիւնները միասին` Արաւոտեան, և Երեկոեան ժամերգութիւնը` 
երեկոեան», տե՛ս Ժամագիրք Հայաստանեայց Ս. Եկեղեցւոյ, Մայր Աթոռ Սուրբ Էջմիածին, 2004, էջ Ժ: 
Մյուս ժամերգությունների կիրառության մասին տե՛ս նույն տեղում, էջ Ժ-ԺԱ: 
8 Հայերէն բացատրական բառարան, կազմեց Ստ. Մալխասեանց, հատ. 3, Երևան, ՀՍՍՌ պետական 
հրատ., 1944, էջ 21: 

կատարվում են «ի դէմս Հօր Աստուծոյ»: Միաժամանակ, առաջին եռյակի 
երկրորդ ժամերգությունը` Առավոտյան, երկրորդի երրորդ ժամերգությունը` 
Ճաշու Իններորդ Ժամի, երրորդի առաջին ժամերգությունը` Երեկոյան, թվային 
2, 3, 1 հաջորդականությամբ, կատարվում են «ի դէմս Որդւոյն Աստուծոյ»: Եվ 
վերջապես, ինը ժամերգությունների առաջին եռյակի երրորդ ժամերգությունը` 
Արևագալի, երկրորդի առաջին ժամերգությունը` Ճաշու Երրորդ Ժամի, և երրորդ 
եռյակի երկրորդ ժամերգությունը` Երեկոյան, թվային 3, 1, 2, 
հաջորդականությամբ, կատարվում են «ի դէմս Հոգւոյն Սրբոյ»: 

Դրա հետ մեկտեղ նշված ինը ժամերգություններից յուրաքանչյուրն ունի իր 
խորհուրդը` կապված հիմնականում Հիսուս Քրիստոսի տնօրինությունների 
(երկրային կյանքի իրադարձությունների) հետ: Դրանցից են` Քրիստոսի երևալը 
յուղաբեր կանանց (Առավոտյան ժամերգություն), Հարությունը, երևալը 
աշակերտներին (Արևագալի ժամերգություն) և այլն9:   

Ժամագիրքը հայոց մեջ անցել է կազմավորման ու զարգացման երկարատև 
ճանապարհ, որն ընդգրկում է Դ-ԺԳ դարերը10: «Պէտք է գիտնալ նախ` թէ մեր 
առաջին Աղօթամատոյցն էր Սաղմոսարանը, անջատուած Կտակարանէն (Հին 
Կտակարանից – Ա. Բ.)»11, որ հետզհետե համալրվեց նորաստեղծ, ոչ 
սուրբգրային թարգմանական, այլ մայրենի լեզվով ստեղծված, հայերեն 
բազմապիսի հորինվածքներով` քարոզներով, աղոթքներով և այլն: Ուստի և 
արդեն իսկ Ե դարում Հայոց Ժամագիրքը` «իր տարրերու տեսակներով` նման 
միւս արեւելեան եկեղեցիներու», միաժամանակ ստացել էր հայկական ուրույն 
կերպարանք12, իսկ «վերջին կատարելութեան» հասավ ԺԱ-ԺԳ դարերում13:  

Ժամագրքի կազմավորման և զարգացման բազմադարյան ընթացքը 
կապված է Հայ Եկեղեցու ականավոր ներկայացուցիչների արգասավոր 
գործունեության հետ: Ծիսամատյանի կազմողներն են համարվում Ս. Սահակ Ա 
Պարթևը, Ս. Մեսրոպ Մաշտոցը, նրանց սաները` Ս. Գյուտ Ա Արահեզացին, 
Ս. Հովհան Ա Մանդակունին (V դ.)14: «Այս տեսութիւնը ստուգապէս կրնայ 
հաստատուիլ Ժամագրքի հայերէն լեզուին շնորհիւ, որ ոսկեդարեան 
մաքրութեամբ կը փայլի առ հասարակ»15: Ժամագրքի կազմողներից է և 

9 Այս մասին մանրամասն տե՛ս Ժամագիրք Հայաստանեայց Ս. Եկեղեցւոյ, էջ ԺԱ-ԺԶ: 
10 Այս ժամանակաշրջանի մանրամասն պարբերացումն ու հանգամանալից դիտարկումը տե՛ս 
Հացունի, էջ 143-281: 
11 Նույն տեղում, էջ 149: 
12 Նույն տեղում, էջ 182: 
13 Նույն տեղում, էջ 281: 
14 Ն. արք. Պողարեան, նշվ. աշխ., էջ 2: 
15 Նույն տեղում, էջ 2-3: 

Ս. Ներսես Շնորհալին (XII դ.)16: Այս գործիչների անունները բազմիցս զետեղվել 
են Ժամագրքի տիտղոսաթերթերին` հնագույն նմուշներից մինչև նորօրյա 
տպագրություններ17: 

Հատկապես Ս. Սահակ Ա Պարթևին, Ս. Մեսրոպ Մաշտոցին, Ս. Գյուտ Ա 
Արահեզացուն և Ս. Հովհան Մանդակունուն է վերագրվում Ժամագրքի 
հիմնական ժանրերից մեկի` երգվող քարոզի հնագույն օրինակների 
ստեղծումը18: «Քարոզների ներմուծումով փաստորեն նոր փուլ է սկսվում 
Աղոթամատույցի ազգայնացման գործում, և ձևավորվող Ժամագիրքը ստանում է 
ավելի որոշակի տեսք»19: Այդ քարոզներից են Ս. Սահակ Ա Պարթևի «Վասն ի 
վերուստ», «Վասն ի Գիշերի», «Վասն ուղղելոյ», «Վասն գտանելոյ», Ս. Հովհան 
Ա Մանդակունու «Զարթուցեալքս ամենեքեան» (Գիշերային ժամերգություն)20, 
Ս. Գյուտ Ա Արահեզացու «Յարեւելից մինչև ի մուտս արեւու, ընդ ամենայն 
տեղիս» (Արևագալի ժամերգություն)21 և այլն: 

Սահակ-Մեսրոպյան դպրոցը մեծ ներդրում է ունեցել ոչ միայն 
քարոզագրության ասպարեզում: Սուրբ Թարգմանիչների ջանքերով հիմնվել են 
նաև Ժամագրքի ծիսաարարողակարգային նույնպես խիստ կարևոր 
նշանակության մի շարք այլ ժանրեր. աղոթքներ, որոնք սովորաբար հաջորդել և 
կցվել են քարոզներին, մաղթանքներ, կցուրդներ (շարականների 
նախատիպերը) և այլն: 

Ժամագիրքը զգալիորեն համալրվել և հարստացել է Ս. Ներսես Շնորհալու 
գործունեության շնորհիվ: Մեծ հայրապետը ստեղծել է տասնյոթ երգ գրեթե 
բոլոր ժամերգությունների համար (բացառությամբ` Երեկոյան ժամերգության)22, 
այդ թվում` «Յիշեսցուք ի գիշերի», այբբենական ծայրակապով 
(ակրոստիքոսով)` «Այսօր անճառ», «Աստուած անեղ», «Աշխարհ ամենայն», 
«Առաւօտ լուսոյ», «Արարչական», իր անվան ծայրակապով` «Նորոգող 
տիեզերաց», «Նորաստեղծեալ», «Նայեաց սիրով» և այլն, նաև «Հաւատով 

16 Նույն տեղում, էջ 2: 
17 Տե՛ս, օրինակ, Ոսկան Երևանցու տպագրությունները` 1667 թ., Ամստերդամ, 1673 թ., Մարսել, ինչպես 
նաև այլ տպագրություններ` 1742 թ. և 1793 թ.՝ Վենետիկ; 1799 թ. և 1813 թ.` Կ. Պոլիս; 1881 թ. և 1915 
թ.` Երուսաղեմ; 1902 թ.՝ Վաղարշապատ և այլն:  
18 Երգվող քարոզներն, ինչպես հայտնի է, հետագայում, Ս. Գրիգոր Նարեկացու օրոք և նրա ձեռքով 
վերածվեցին գանձերի: Տե՛ս Գրիգոր Նարեկացի, Տաղեր և գանձեր, աշխատասիրությամբ 
Ա. Քյոշկերյանի, Երևան, ՀՍՍՀ ԳԱ հրատ., 1981, էջ 9: 
19 Ա. Արևշատյան, Քարոզի ժանրը հայ հոգևոր երգաստեղծության մեջ, Պատմաբանասիրական 
հանդես, Երևան, 1992, թիվ 2-3, էջ 202: 
20 Ս. Հովհան Ա Մանդակունուն են վերագրվում նաև Ճաշու Երրորդ, Վեցերորդ, Իններորդ ժամերի 
քարոզները (Հացունի, էջ 164): Ս. Սահակ Ա Պարթևի և Ս. Հովհան Ա Մանդակունու քարոզների 
երաժշտաոճական հատկանիշների վերլուծությունը տե՛ս Ա. Արևշատյանի նշված հոդվածում: 
21 Ն. արք. Պողարեան, նշվ. աշխ., էջ 3: 
22 Ն. արք. Պողարեան, նշվ. աշխ., էջ 4: 

խոստովանիմ» աղոթքը` «օրուան ժամերուն թիւով` 24 տուն, ընտիր եւ 
գերազանց բովանդակութեամբ»23: 

Ժամագրքում ընդգրկվել են և Ս. Գրիգոր Ա Լուսավորչին (III-IV դդ.) 
վերագրվող «Աստուած մեծ, հզոր եւ փառաւորեալ» քարոզը (Առավոտյան 
ժամերգություն)24, հատվածներ Ս. Գրիգոր Նարեկացու (X դ.) «Մատեան 
ողբերգութեան» պոեմից (Հանգստյան ժամերգություն)25, ինչպես նաև 
Հովհաննես Սարկավագին (XI-XII դդ.), Գրիգոր Տաթևացուն (XIV-XV դդ.), 
Թովմա Մեծոփեցուն (XIV-XV դդ.) և այլոց վերագրվող երկեր26: 

Հայոց Ժամագրքի անբաժանելի մասերից են համաքրիստոնեական 
երգասացությունները: Դրանք են`  

1. «Սուրբ Աստուած» երեքսրբյան աղոթքը, որը եկեղեցական օրվա 
խորհրդին համապատասխան («յաւուր պատշաճի»)` Հայ Եկեղեցում գործի է 
դրվում մի շարք տարբերակներով` նվիրված Տերունական տոներին՝ 
Ս. Ծննդյան, Ծաղկազարդի, Ս. Զատկի, Հոգեգալստյան, Այլակերպության, 
Սուրբ Կույս Մարիամ Աստվածածնի Վերափոխման, Խաչի, Եկեղեցու և այլն, 
որոնց կցվում է Ս. Թովմաս առաքյալին վերագրվող «Փառաւորեալ եւ օրհնեալ 
միշտ Սուրբ Կոյս» մաղթանքը (Առավոտյան ժամերգություն): 

2. «Փառք ի բարձունս» (նույնպես` Առավոտյան ժամերգություն): 
3. «Լոյս զուարթ» (Երեկոյան ժամերգության), որ «շատ հին երգ մըն է, 

կիրակամտի հատուկ, հունական ծագումով»27, Ս. Հովհան Ա Մանդակունու 
թարգմանությամբ28:  

Ժամագրքում ամփոփված է Հայ Եկեղեցու ծիսաարարողակարգային 
ժանրերի գրեթե ողջ բազմահարուստ համակարգը. Տերունական աղոթք, 
սաղմոս, փոխ, կցուրդ, քարոզ, աղոթք, մաղթանք, կանոնագլուխ, թագավոր, 
ալելու, օրհնություն, երգ, ստողոգի, հորդորակ, ծիսական բացականչություն 
(օրթի, պռօսխումէ, ալէլուիա) և այլն, որոնք գրեթե բոլորը ժամերգությունների 
ընթացքում ավանդաբար կատարվում են երգեցողության միջոցով29: Ուստի և 
դրանք միաժամանակ հայ եկեղեցական երաժշտության տարատեսակներից են` 
յուրաքանչյուրն իր ուրույն բովանդակությամբ, ծիսաարարողակարգային 

23 Նույն տեղում, էջ 5: 
24 Նույն տեղում, էջ 3: 
25 Նույն տեղում: 
26 Նույն տեղում, էջ 5 և 6: 
27 Ն. արք. Պողարեան, նշվ. աշխ., էջ 23: 
28 Մ. Աբեղյան, Հայոց հին գրականության պատմություն, գիրք առաջին (սկզբից մինչև X դար): Տե՛ս 
Երկեր, հատ. Գ, Երևան, ՀՍՍՀ ԳԱ հրատ.,1968, էջ 396:  
29 Ժամագիրքը Հայ Եկեղեցու` գրեթե ամբողջությամբ երգվող ծիսական մատյաններից է, ինչպես և 
Խորհրդատետր-Պատարագամատույցը, Մաշտոցը և այլն: 

գործառույթով, կառուցվածքով, բանաստեղծական և մեղեդիական նկարագրով, 
կատարման ձևով, որոնք նաև հնուց ի վեր բազմիցս ձայնագրվել են30, ընդ 
որում՝ երաժշտության ձայնագրության տարբեր համակարգերով: Սկզբնապես 
միջնադարում այդ նպատակով գործի է դրվել խազագրությունը31, XIX դարում` 
հայկական նոտագրությունը32: 

1877 թ. Մայր Աթոռ Սուրբ Էջմիածնում, Ամենայն Հայոց կաթողիկոս Գևորգ 
Դ Կոստանդնուպոլսեցու (գահակալության տարիներն են` 1866-1882 թթ.) 
նախաձեռնությամբ, հրամանով և հովանավորությամբ, հայկական 
նոտագրությամբ լույս տեսավ «Երգք ձայնագրեալք ի Ժամագրոց» հատորը33, 
այլ կերպ ասած` ավանդական միաձայն Ձայնագրյալ Ժամագիրքը: Երգել է հենց 
ինքը` Վեհափառ Հայրապետը, ձայնագրել (նոտագրել) են պոլսահայ երաժիշտ, 
հայկական նոտագրության և հայ եկեղեցական երաժշտության հմուտ գիտակ 
Նիկողայոս Թաշճյանը (1841-1885) և իր սաները, որոնց թվում էր նաև 
երիտասարդ Մակար Եկմալյանը34:   

«Երգք ձայնագրեալք ի Ժամագրոց» հատորը հայ ավանդական 
եկեղեցական երաժշտության բազմաժանր35, ստվարածավալ ձայնագրյալ 
ժողովածուներից է: Ինչպես 1870-ական թթ. Մայր Աթոռ Սուրբ Էջմիածնում լույս 
տեսած «Ձայնագրեալ երգեցողութիւնք Սրբոյ Պատարագի» և «Ձայնագրեալ 
Շարական հոգեւոր երգոց» հատորները, «Երգք ձայնագրեալք ի Ժամագրոց»-ը 
ևս առանձնանում է երաժշտական նյութի առավել ամբողջականությամբ և 
ոճական մաքրությամբ36: 

Հատորում ընդգրկված է Հայ Եկեղեցու ամենօրյա ինը ժամերգությունների 

30 Հայ եկեղեցական երաժշտությունը, ի տարբերություն բանավոր ավանդույթի՝ հայ ժողովրդական և 
աշուղական երաժշտության, գրավոր ավանդույթի երգարվեստ է:  
31 Ինչպես հայտնի է, եվրոպական միջնադարյան երաժշտության մեջ խազագրությանը 
համապատասխանում է նևմագրությունը (խազ – նևմ): 
32 Հայկական նոտագրությունը ոչ գծային նոտային համակարգ է: Ստեղծվել է XIX դ. սկզբին 
Կոստանդնուպոլսում: Հաջորդել է խազագրությանը: Հեղինակն է համարվում պոլսահայ երաժիշտ 
Համբարձում Լիմոնջյանը (1768-1839), որի անունով հայկական նոտագրությունը հայտնի է որպես 
Լիմոնջյանի համակարգ, Համբարձումյան խազեր: Նախատեսվել է հայ ավանդական` մոնոդիկ 
(միաձայն) եկեղեցական երաժշտության ձայնագրության համար, ըստ այդմ կոչվում է նաև 
Եկեղեցական ձայնագրություն հայոց, Հայկական եկեղեցական ձայնագրություն: 
33 Նույն տարիներին կաթողիկոսի հրամանով Էջմիածնում հայկական նոտագրությամբ լույս տեսան 
նաև Ձայնագրեալ երգեցողութիւնք Սրբոյ Պատարագի (1874 թ.` առաջին հրատարակությունը, 1878 թ.` 
երկրորդը), Ձայնագրեալ Շարական հոգեւոր երգոց (Ձայնագրյալ Շարակնոց, 1875 թ.) և հայ 
եկեղեցական երաժշտության այլ հատորներ:   
34 Ժամագրքի ձայնագրության մասին տե՛ս Ղազարոս քհյ. Յովսէփեան, Յուշիկներ հայկական 
երգեցողութիւնից, Գեղարուեստական ալբօմ Յ.Կ. Այվազովսկու յիշատակին, Ս.-Պետերբուրգ, 
«Պուշկինեան արագատիպ» տպարան, 1903, էջ 62-65:    
35 Բազմաժանր են նաև Ձայնագրեալ երգեցողութիւնք Սրբոյ Պատարագի և Ձայնագրեալ Շարական 
հոգեւոր երգոց հատորները: 
36 Н. Тагмизян, Теория музыки в древней Армении, Ереван, изд. АН АССР, 1977, с. 8. 

ողջ եղանակավոր (երգվող) նյութը37` բազում տարբեր ծավալի նմուշներ, որոնց 
մի մասն, ընդ որում, ներկայացված է «յաւուր պատշաճի» մեղեդիական 
տարբերակներով՝ երկու, երբեմն և ավելի, նախատեսված եկեղեցական 
տարբեր տոների և օրերի համար38: Դրանցից են «Առաւօտ լուսոյ»-ն Վասն 
հանդիսաւոր Կիւրակէից (Ձայնագրյալ Ժամագիրք, էջ 28), Ի հասարակ 
Կիւրակէս Յարութեան (էջ 41), Ի Կիւրակէս Մեծի Պահոց (էջ 45), Յաւագ 
Ուրբաթու եւ ի տօնս Խաչի (էջ 49). 

Օրինակ 1 39 
Ի հասարակ Կիւրակէս Յարութեան 

Օրինակ 2 
Յաւագ ուրբաթու եւ ի տօնս խաչի 

Մեղեդիական տարբերակներով են բերված նաև «Փառք ի բարձունս» (Ի 
հանդիսաւոր աւուրս, էջ 289, Վասն հասարակ աւուրց, էջ 291) և այլն: 

Ձայնագրյալ Ժամագիրքը լավագույնս արտացոլում է հայ ավանդական 
եկեղեցական երաժշտության ժանրային և հորինվածքային (կոմպոզիցիոն) 

37 Ձայնագրյալ Ժամագրքում չեն ընդգրկված շարականները և Ս. Պատարագի երգերը, որոնք, ինչպես 
վերը հիշատակվեց, 1870-ական թթ.  Մայր Աթոռ Սուրբ Էջմիածնում լույս տեսան առանձին ձայնագրյալ 
հատորներով: 
38 Մեղեդիական տարբերակներն ի հայտ են գալիս, երբ անփոփոխ պահպանվում է երգի 
բանաստեղծական տեքստը, սակայն փոխվում է երաժշտական բաղադրիչը: Երևույթը բնորոշ է հայ 
եկեղեցական երաժշտությանը:  
39 Այս և հետագա նոտային օրինակները բերված են  եվրոպական նոտագրությամբ, որ հայկական 
նոտագրությունից փոխադրվել են Երևանի Կոմիտասի անվան պետական կոնսերվատորիայի հայ 
երաժշտական ֆոլկլորագիտության ամբիոնում։  

նկարագիրը` դրանով իսկ դառնալով ազգային երգարվեստի հնագույն 
մասնագիտացված (պրոֆեսիոնալ) ճյուղի յուրօրինակ հանրագիտարանը40: 
Այսպես, Ձայնագրյալ Ժամագրքում ներկայացված են հայ եկեղեցական 
երաժշտության գրեթե բոլոր ժանրերը: Միաժամանակ ներկայացված են հայ 
եկեղեցական երաժշտության բազմապիսի ձայնակարգերը (լադերը)` մաժոր և 
մինոր թեքման, հեմիոլ (մեծացրած սեկունդայով), նաև` եվրոպական դասական 
երաժշտության տեսանկյունից ոչ տեմպերացված` «բարձր» և «ցածր» 
հնչյունների առկայությամբ: Վերջիններիս շնորհիվ զգալիորեն մեծանում է 
Ժամագրքի երգվող նմուշների հնչյունային ծավալը և հարստանում  դրանց 
մեղեդիական դիմագիծը: «Դասական» ինտերվալների կողքին մեծ տեղ ունեն 
«անսովոր» կառուցվածքով ինտերվալները: Դրանցից են նեղ փոքր սեկունդան` 
e1 41 – f1, նեղ մեծ սեկունդան` b1 – /c2 42, լայն մեծացրած սեկունդան`  des2 – e2 և 
այլն43: Ձայնագրյալ Ժամագրքում ներկայացված են հայ եկեղեցական 
երաժշտության մեղեդիական բոլոր ոճերը: Դրանք են` վանկային (սիլաբիկ) 
մեղեդիական ոճը, որը գոյանում է մեկ վանկ – մեկ հնչյուն հարաբերակցության 
միջոցով. 

Օրինակ 3 

40 Նույնը կարող ենք ասել նաև վերը նշված «Ձայնագրեալ երգեցողութիւնք Սրբոյ Պատարագի» մասին, 
տե՛ս Ձայնագրեալ երգեցողութիւնք Սրբոյ Պատարագի, փոխադրություն հայկական նոտագրությունից 
եվրոպականի, Խմբագրի կողմից, Երևան, «Ամրոց գրուպ» հրատ., 2012, էջ 340-341: 
41 Աստղանիշով՝ «» նշվում են «բարձր»` քառորդ տոն դեպի վեր ալտերացված հնչյունները: 
42 Քառորդ տոն իջեցումը նշվում է թեք գծով՝ «/», որը դրվում է «ցածր»` քառորդ տոն դեպի ներքև 
ալտերացված հնչյունի ձախ կողմում: 
Բարձր և ցածր հնչյուններն, ընդհանրապես, բնորոշ են հայ եկեղեցական երաժշտությանը, տես 
Ձայնագրեալ երգեցողութիւնք Սրբոյ Պատարագի, Ձայնագրեալ Շարական հոգեւոր երգոց և հայկական 
նոտագրությամբ հրատարակված և ձեռագիր մյուս ժողովածուները: 
43 Բարձր և ցածր հնչյունների միջոցով գոյացած «անսովոր» կառուցվածքով ինտերվալների մասին հայ 
ավանդական կամ մոնոդիկ (ժողովրդական, ժողովրդա-մասնագիտացված` գուսանական և 
աշուղական, մասնագիտացված` հոգևոր և աշխարհիկ) երաժշտության մեջ, տե՛ս Х. Кушнарёв, Вопросы 
истории и теории армянской монодической музыки, Ленинград, Государственное музыкальное изд., 1958, сс. 
332-335, նույնի հայերեն թարգմանությունը` Ք. Քուշնարյան, Հայ մոնոդիկ երաժշտության
պատմության և տեսության հարցեր, Երևան, «Ամրոց գրուպ», 2008, էջ 279-281:

Ձայնագրյալ Ժամագրքի հատկապես սաղմոսներին բնորոշ է վանկային 
մեղեդիական ոճի այն ձևը, որը գոյանում է նույն հնչյունի բազմակի, 
շարունակական կրկնողության միջոցով (Ձայնագրյալ Ժամագիրք, էջ 9-15 և 
այլն): 

Ձայնագրյալ Ժամագրքում առկա հայ եկեղեցական երաժշտության մյուս 
ոճերն են` 

ներվանկային (նևմատիկ), առաջանում է վանկ – 2-5 հնչյուն (ոչ ծավալուն 
մեղեդիական ֆրազ) փոխկապակցությամբ.

Օրինակ 4 
Ի հանդիսաւոր աւուրս 

զարդոլորուն (մելիզմատիկ)․ վանկը եղանակավորվում է ծավալուն 

մեղեդիական ֆրազի միջոցով. 
Օրինակ 5 
Ձայնագրեալ երգք կարգաւորութեան հասարակաց աղօթից երեկոյի ժամուն 

խառը մեղեդիական ոճ, որն ի հայտ է գալիս մեղեդիական տարբեր ոճերի 
համակցությունից, օրինակ` վանկայինի և ներվանկայինի (խառը` վանկային-

ներվանկային մեղեդիական ոճ, որ խիստ բնորոշ է Ժամագրքի եղանակավոր 
նմուշներին, նաև շարականներին), տե՛ս նոտային օրինակ 1, կամ 
ներվանկայինի և զարդոլորունի համակցությունից (խառը` ներվանկային-
զարդոլորուն). 

Օրինակ 6 
Ի ծննդեան Յիսուսի Քրիստոսի եւ սրբուհւոյ Աստուածածնի 

և այլն: 
Դիտարկված մեղեդիական ոճերով է պայմանավորված Ձայնագրյալ 

Ժամագրքում հայ եկեղեցական երաժշտության հիմնական ` Յորդոր (Allegro), 
Միջակ (Moderato), Չափաւոր (Andante), Ծանր (Adagio), նաև միջանկյալ 
տեմպերի առկայությունը. Յորդոր Միջակ (Allegro moderato), Չափաւոր Ծանր 
(Andante sostenuto) և այլն44:  

Հարկ է նշել, որ մոնոդիկ` միաձայն Ձայնագրյալ Ժամագրքում, հատկապես 
մեղեդիական բարդ նկարագրով եղանակավոր նմուշներում հանդիպում են և 
երկձայնության օրինակներ, որոնք գոյանում են մեղեդու և վերջինիս ուղեկցող 
վոկալ ձայնառության (դամի) միջոցով. 

Օրինակ 7 (տե՛ս նաև օրինակ 5) 

Հայոց Ժամագիրքը հարստագույն նյութ է բովանդակում հայ եկեղեցական 
երաժշտության հետազոտման համար: Միաժամանակ, Հայոց Ժամագրքի 
հնագույն, սակայն, այսօր ևս, հակառակ «պատկառելի հասակի», 

44 Պահպանել ենք տեմպերի անվանումների գրաբարյան ուղղագրությունը: Յորդոր և Միջակ 
տեմպերով երգում են վանկային մեղեդիական ոճով ծավալվող եղանակավոր նմուշները, Չափաւորը 
հատուկ է խառը` վանկային-ներվանկային ոճին, Ծանրը` ներվանկային, զարդոլորուն, խառը` 
ներվանկային-զարդոլորուն ոճերին և այլն: Տեմպերի իտալերեն թարգմանությունը տե՛ս Ռ. Աթայան, 
Ձեռնարկ հայկական նոտագրության, Երևան, Հայպետհրատ, 1950, էջ 34: 

գեղարվեստական բարձր արժանիքները պահպանած, կենսունակ, 
գեղեցկագույն մեղեդիները, ստեղծագործական ներշնչանքի անսպառ նյութ են 
հանդիսանում կոմպոզիտորական և կատարողական երգարվեստում: 

Ամփոփում 
Ժամագիրքը Հայ Առաքելական Սուրբ Եկեղեցու ծիսամատյաններից է, որի 

շրջանակներում ըստ ինը ժամերգությունների ներկայացված է Հայ Եկեղեցու ամենօրյա 
հասարակաց աստվածապաշտության բազմաժանր, բազմաբնույթ ծավալուն ողջ 
ծիսակարգը: Ժամագիրքը հայոց մեջ անցել է կազմավորման և զարգացման երկարատև 
ժամանակաշրջան՝ Դ-ԺԳ դարերը: Ժամագրքի պատմական ընթացքը կապված է Հայ 
Եկեղեցու ականավոր ներկայացուցիչների գործունեության հետ՝ Ս. Սահակ Ա Պարթև, Ս. 
Մեսրոպ Մաշտոց, Ս. Գյուտ Ա Արահեզացի, Ս. Հովհան Ա Մանդակունի, Ս. Ներսես 
Շնորհալի:  

Ժամագրքում ամփոփված է Հայ Եկեղեցու ծիսաարարողակարգային ժանրերի գրեթե 
ողջ բազմահարուստ համալիրը. սաղմոս, փոխ, քարոզ, օրհնություն, թագավոր, ծիսական 
բացականչություն և այլն, որոնք ժամերգությունների ընթացքում ավանդաբար 
կատարվում են երգեցողության միջոցով: Ձայնագրյալ Ժամագիրքը լավագույնս 
արտացոլում է և՛ կերտվածքային բազմաբովանդակ նկարագիրը, և՛ դրանով իսկ, ասես, 
ազգային երգարվեստի՝ այս հնագույն մասնագիտացված ոլորտի յուրօրինակ 
հանրագիտարանը լինի: 

Բանալի բառեր` Երգք ձայնագրեալք ի Ժամագրոց, Հայ եկեղեցական 
երաժշտություն: 

ЖАМАГИРК (ЧАСОСЛОВ) 
Резюме 

Анаит Багдасарян (Армения) 
кандидат искусствоведения, доцент 

Ереванская консерватория имени Комитаса 

Жамагирк (Часослов) – одна из обрядово-ритуальных книг Армянской Апостольской 
Святой Церкви, в которой представлен весь многожанровый, развернутый ритуал девяти 
ежедневных служб Армянской Церкви. Формирование и развитие Жамагирка охватывает 
длительный исторический период – с IV до XIII веков, и связано с деятельностью крупнейших 
представителей Армянской Церкви – Св. Саака I Партева, Св. Месропа Маштоца, Св. Гюта I 
Араезаци, Св. Иоанна I Мандакуни (V в.) и Св. Нерсеса Шнорали (Благодатного, XII в.). 

В Жамагирке заключен почти весь комплекс многочисленных и разнообразных 
ритуальных жанров Армянской церкви: псалм, пох, кароз, тагавор, славословие и т.д., которые 
во время служб поются. В 1877 году по повелению католикоса всех армян Геворка IV были 
изданы (армянской нотописью) “Записанные (нотированные – А.Б.) песни Жамагирка”. Это 
один из наиболее многожанровых, объемистых и значительных сборников армянской 
монодической церковной музыки. 

Ключевые слова։ Записанные песни Жамагирка (Армянского Часослова), Армянская 
церковная музыка. 

ZHAMAGIRQ (BOOK OF HOURS) 
Abstract 

Anahit Baghdasaryan (Armenia)  
PhD in Art, Associate Professor  

Komitas State Conservatory 

The Zhamagirq is the Book of Hours of the Armenian Apostolic Holy Church, in which, in 
accordance with the 9 canonical hours, the extensive and multi-genre daily ceremonies and services of 
the common rite of the Armenian Church are presented. The Armenian Book of Hours has passed 
through a long period of formation and development embracing the IV-XIII centuries. A number of 
distinguished representatives of the Armenian Church contributed to the Book of Hours in the history 
of its creation, among whom are St. Sahak I Partev, St. Mesrop Mashtots, St. Gyut I Arahezatsi, St. 
Hovnan I Mandakuni, and St. Nerses Shnorhali.   

Almost the entire rich complex of the rite genres of the Armenian Church is included in the Book 
of Hours: psalm, pokh, sermon, benediction, king, ritual exclamation etc., which are traditionally 
performed with singing. In 1877, at the Mother See of Holy Etchmiatsin, upon the order of the 
Catholikos Gevorg the IV, the tome of The Recorded Songs of the Book of Hours was published with 
the Armenian notation system. This tome is an important codex in the Armenian traditional church 
singing. It maximally reflects the Armenian church singing tradition. Moreover, it appears to be an 
original encyclopedia of the national singing school.   

Key words: Notated chants from the Zhamagirk (Armenian Breviary), Armenian Church music.

